
Eskolari, eskolarena 

Josean Bueno Saez de Albeniz 

Gasteizko Koldo Mitxelena institutuko zuzendaria eta euskara irakaslea. 

Aurreko asteazkenean Anjel Lertxundik aspaldiko kontu hori zekarren: eskolak ez duela behar bezala euskalduntzen, gazteek euskaraz gabeziak dituztela eta haien artean erdarara jotzeko ohitura dutela...; eta honegatik guztiagatik eskolak berraztertu behar dituela estrategiak etab. Anjel Lertxundiri inoiz ez diot nahikoa eskertuko Otto Pette idatzi izana, baina oraingoan ez nator guztiz bat proposatzen duen ikuspegiarekin, barka diezadala gure idazle handiak. 

Hasteko, argi eduki behar dugu honakoa: bizirauteko, euskarak eskolaren iturritik bakarrik ezin du edan. Eskolak eman dezakeena hizkuntza formalaren esparruan kokatzen da, hori delako bere lekua, hor sinesgarria delako. Batzuetan eskolari argota, kalerako euskara baliagarria, ez irakastea leporatu zaio. Baina kontua da eskolak ezin duela hori egin: kaleko hizkera kalean ikasten da. Edo norbaitek uste du 15 urteko gazte bati koadrilan lagunekin nola hitz egin irakatsiko diola 45 urteko irakasle batek? Eskolak bere mugak ditu, eta ulertzen ez badugu, gaizki arituko gara.Eskolak ez omen du «behar bezala» euskalduntzen, gazteon euskara ez omen da nahiko «jatorra». Batzuetan egia izan daiteke: hizkuntza bat eskola baino askoz gehiago delako, erreferentzia gune ugari eta aberatsak dituelako. Baina gurean, askotan, eskola da euskararen erreferentzia bakarra. Euskara herren geratzen da, beraz, nahiz eta eskolak bere lana ongi bete. Euskararen alorrean gauzak behar bezain azkar ez badoaz, erraza da dena irakaskuntzari leporatzea, hor ibili delako, euskalduntzearen zama eta lana gainean hartuta. Lorpenak eta akatsak edukiko ditu irakaskuntzak, seguruenik. Baina bere esparrukoak, eskolakoak. Eta euskara ez da bakarrik eskolaren lana.Egia esan, zenbait irakasle aspertu samar gaude. Ekologia arazo latzak daudela? Eskolak heziketa egin dezala! Trafikoan ez dakit zenbat hildako daudela? Eskoletara programa bereziak! Bakea behar larria dela? Bake heziketa, bada! Alkohola eta drogak? Berdin! ... Bitartean, helduetako askok eta askok arazo hauei behar bezala heldu gabe ematen dituzte urteak. Ez dut esaten aurreko gai horiek (eta beste asko) eskolan landu behar ez direnik. Bai, jakina. Baina horretaz gain gizartearen erakunde eta eragileek ardura handiagoaz egin beharko liekete aurre: eskolak ezin ditu, berez, gizartearen arazoak konpondu. Eskolak haur eta gazteen heziketan lagun dezake, dituen aukera eta muga guztiekin. Besterik ez.Euskararen aldeko lanean eskolaren ekarpena eta lana izugarriak dira (pertsona asko tartean, ordu asko, urte asko, diru asko). Eguneroko lana da, askotan maitasun handiz egina. Ez dakit Euskal Herriko beste gizarte sektoreren batean aurki daitezkeen horren pareko lan eta emaitzak, euskalgintza alorrean. Batek baino gehiagok pentsatzen zuen, antza, eskola euskalduntzea nahikoa zela Euskal Herria euskalduntzeko. Oker zebilen, bada. Kontua da euskararen aje guztiak ezin direla eskolan sendatu. Eskolaren ekarpena nahitaezkoa bada ere, beste aldetiko ekarpenak ere beharrezkoak dira. Eta gazteen euskarari erreparatzen badiogu, eskolara ez ezik helduon euskarara ere bideratu beharko dugu begirada.Ez dezala inork pentsa ardura eta kezka gainetik kendu nahi dugula, pilota beste teilatuetara botaz. Gurean, eskolan, asko dago pentsatzeko, asko egiteko (ahozkotasuna landu, normalizazio planak, eguneroko lanaren hobekuntza, ...), eta horretan ari da irakasle asko han eta hemen, buruari bueltaka, estrategia berriak asmatzen, euskaltzaletasunaren hazia ereiten, irakasteko modurik onenak bilatzen. Baten batek ekarpen bideragarri edota proposamen interesgarriren bat baleuka, ongi etorri, arretaz entzungo dugu. Kritika erraz eta orokorrek, aldiz, ez digute ezer ekartzen, errudun sentimendua eta desanimoa ez bada.Nori berea eskatu behar zaio. Eskolari, eskolak eman dezakeena, besterik ez. 
